
Kalakutaharanartham Shiva Prarthana

కాలకూటహరణార్థం  శివప్రార్థనా 

దేవా ఊచుః -
నమః శివస్వరూపాయ శివాయామితతేజసే ।
సచ్చిదానన్దరూపాయ  నమస్తే గిరిజాపతే ॥ ౪౧౦॥
నమస్తే దేవదేవాయ సోమసూర్యాగ్నిచక్షుషే ।
సర్వాధికాయ శర్వాయ నమస్తే సుఖమూర్తయే ॥ ౪౧౧॥
నమస్తే సర్వవన్ద్యాయ  వేదవేద్యాయ శమ్భవే ।
నమస్తే శూలహస్తాయ మహాదేవాయ తే నమః ॥ ౪౧౨॥
నిష్కలాయ నిరీహాయ సర్వప్రత్యక్షసాక్షిణే  ।
నమస్తే నిరవద్యాయ నమస్తే ప్రత్యగాత్మనే  ॥ ౪౧౩॥
నమస్తే గుణకూటాయ నమస్తే గుణరూపిణే ।
నమస్తే గుణసఙ్గాయ  సఙ్గహీనాయ  తే నమః ॥ ౪౧౪॥
నమస్తే నిర్మలాయేశ మహేశ శశిశేఖర ।
నమస్తే జగతామీశ నిరీశ పరమేశ్వరః ॥ ౪౧౫॥
సర్వాన్తరాత్మన్సర్వాత్మన్సర్వరూప మహేశ్వర ।
సర్వాధార నిరాధార నమస్తే విశ్వరూపిణే ॥ ౪౧౬॥
భవాన్శరణమస్మాకం సర్వేంషామపి శఙ్కర ।
న భవన్తం వినాఽస్మాకమన్యచ్ఛరణమీశ్వర ॥ ౪౧౭॥
తవైవ  పాదకమలమస్మచ్చిత్తమధువ్రతైః   ।
సర్వదా సంశ్రితం  భూయాన్మహాదేవ కృపానిధే ॥ ౪౧౮॥
మహేశ తవ సామర్థ్యం  నాస్మాభిర్జ్ఞాయతే  విభో ।
వేదైరపి  న విజ్ఞాతం  సత్యం సత్యం న సంశయః ॥ ౪౧౯॥
ప్రలయానలసఙ్కాశః  కాలకూటోఽయమద్భుతః ।
త్వయాస్మత్ప్రాణరక్షార్థం  సంహృతః పరమేశ్వర ॥ ౪౨౦॥

కాలకూటహరణార్థం  శివప్రార్థనా 

కాలకూటాద్భయం ఘోరం యత్త్వయాద్య నివారితమ్ ।
ఏతద్భయాత్త్వదన్యత్ర కో వా పాలయితుం క్షమః ॥ ౪౨౧॥
అస్మత్తుల్యో నాపరాధసహిష్ణుర్న  త్వయా సమః ।
నాస్మత్కృతాపరాధానాం గణనా పార్వతీపతే ॥ ౪౨౨॥
అగణయ్యాఽధునాస్మాకమపరాధాన్బహూనపి ।
మహేశ కృతమస్మాకం రక్షణం కాలకూటతః ॥ ౪౨౩॥
భవాన్యా కృతమస్మాకమత ఏవ భవ త్వయా ।
రక్షణం కృతమస్మాకం కాలకూటభయాద్ధ్రువమ్  ॥ ౪౨౪॥
॥ ఇతి శివరహస్యాన్తర్గతే  కాలకూటహరణార్థం  శివప్రార్థనా   సమ్పూర్ణా ॥
-॥ శ్రీశివరహస్యమ్  ఉగ్రాఖ్యః  సప్తమాంశః । అధ్యాయః ౧౩ । ౪౧౦-౪౨౪॥
- .. shrIshivarahasyam ugrAkhyaH saptamAMshaH . adhyAyaH 13 . 410-424 ..

Notes:

Deva-sదేవాః, who were panic stricken at the manifestation of the Kālakūṭaకాలకూట - the

poison produced during the Churning of the Ocean (of Consciousness), eulogize Śiva శివ
and appeal to Him to nullify the effects of the poison.

